
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫০
হেমচন্দ্র-গ্রন্থাবলী





ছাড়ি মধ্যদেশ স্থির হয় যেথা
সেইখানে পদ্ম ফুটে;

তখনি শিখরে হয় শৃঙ্গনাদ
দশ দিক্ শব্দে পূরে,

অচল-শরীর কাঁপায়ে নিনাদ
প্রবেশে অমরপুরে।

প্রাণী সেই জন এবে দিব্য মূর্ত্তি
বৈসে চারু পুষ্প'পর;

উঠে অন্য যত সে অচল-অঙ্গে
পূজে তারে নিরন্তর।

স্তবকে স্তবকে সে ভূধর-অঙ্গে
কত হেন পদ্মফুল

উপরে উপরে দেখিলাম রঙ্গে
কৌতুকে হৈয়ে আকুল!

বিস্ময়ে তখন জিজ্ঞাসি আশারে,
আশা মৃদু ভাষে কয়

"ত্যজে জীবলীলা প্রাণী যে এখানে
এই ভাবে এথা রয়;

প্রাণিরঙ্গভূমে জানাতে বারতা
হয় শূন্যে শৃঙ্গনাদ;

শিখর-উপরে আ(ই)সে দেবগণ
করিয়া কত আহ্লাদ।

এই যে দেখিছ প্রাণী যত জন
পদ্মাসনে আছে বসি,

ধরার ভূষণ প্রলয়ে অক্ষয়,
মানব-চিত্তের শশী;

দেখ গিয়া কাছে তব পরিচিত
প্রাণী এথা পাবে কত,

বদন হেরিয়া করিয়া আলাপ
পূর্ণ কর মনোরথ।”

